
Dvijaproktam Shivarchanopadesham 3

ద్విజప్రోక్తం   శివార్చనోపదేశమ్ ౩

(శివరహస్యాన్తర్గతే  ఉగ్రాఖ్యే )
ద్విజ ఉవాచ ।
విభూతిధారణం కృత్వా శివైకశరణోఽధునా  ।
సర్వాఘౌఘనివృత్త్యర్థం  రుద్రమావర్తయ  ద్విజ ॥ ౫౭౧॥
శివమన్త్రసమూహోఽయం  రుద్రాధ్యాయః  శివాత్మకః ।
అతస్తద్రుద్రపాఠేన   నశ్యత్యఘకులం క్షణాత్ ॥ ౫౭౨॥
నామైకమపి  రుద్రస్య  సర్వపాపవినాశకమ్ ।
స్వర్గాపవర్గఫలదం   శైవం  జప్తం న సంశయః ॥ ౫౭౩॥
కృత్వాప్యఘకులం నిత్యం శివైకశరణో  ద్విజ ।
యది రౌద్రం  జపేన్మన్త్రం  సర్వపాపైః  ప్రముచ్యతే  ॥ ౫౭౪॥
రుద్రస్మరణమాత్రేణ   మహాపాతకకోటయః ।
వినశ్యన్త్యనలక్రాన్తాః  శలభా ఇవ తత్క్షణే  ॥ ౫౭౫॥
తావదేవ హి పాపానియావన్న స్మర్యతే శివః ।
స్మృతే శివే పాతకాని వినశ్యన్తి  బహూన్యపి ॥ ౫౭౬॥
అశైవా  యే భవిష్యన్తి తే మహాపాతకాలయాః ।
పాపాని స్వాలయం త్యక్త్వా తిష్ఠన్తి   న కదాచన ॥ ౫౭౭॥
పుణ్యాలయేషు శైవేషు  పుణ్యాన్యేవ న సంశయః ।
న తిష్ఠన్తి   హి శైవేషు  పాతకాని కదాచన ॥ ౫౭౮॥
పుణ్యైకనిలయః  శైవో  నాశ్రయః  పుణ్యపాపయోః ।
పుణ్యపాపాశ్రయో  నైకస్తేజస్తిమిరయోరపి    ॥ ౫౭౯॥
యదాయత్రోజ్జ్వలం   తేజో న తత్ర తిమిరం తదా ।
తతో యదా యత్ర పుణ్యం తదా తత్ర న పాతకమ్ ॥ ౫౮౦॥
తతో యదా యత్ర పుణ్యం తదా తత్ర న పాతకమ్ ।

మృద్ఘటే  సఙ్గృహీతస్య  జలస్య క్షరణం యథా ॥ ౫౮౧॥
తథా శైవకృతాఘాని  క్షరన్త్యేవ క్షణే క్షణే ।
అద్యప్రభృతి  భో విప్ర శైవో  భూత్వా శివం యజ ॥ ౫౮౨॥
శివః శైవకృతాం  పూజాం ప్రీత్యా  గృహ్ణాతి  సాదరమ్ ।
శైవో  భూత్వా బిల్వపత్రైర్యః  పూజయతి శఙ్కరమ్ ॥ ౫౮౩॥
సర్వపాపవినిర్ముక్తో భుక్తిం ముక్తిం చ విన్దతి  ।
శివలిఙ్గార్చనేనైవ   తుష్టో భవతి శఙ్కరః ॥ ౫౮౪॥
సన్తుష్టః  పార్వతీనాథః ప్రయచ్ఛత్యేవ  వాఞ్ఛితమ్ ।
శైవో  భూత్వా మహాదేవం పూజయ శ్రద్ధయాన్వహమ్   ॥ ౫౮౫॥
శివపూజాం కురు ప్రీత్యా  పాతకేభ్యో భయం త్యజ ।
కర్మణా మనసా వాచా భవానీరమణం యజ ॥ ౫౮౬॥
॥ ఇతి శివరహస్యాన్తర్గతే  ద్విజప్రోక్తం   శివార్చనోపదేశం ౩ సమ్పూర్ణమ్  ॥
-॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౨౩। ౫౭౧-౫౮౬॥
- .. shrIshivarahasyam . ugrAkhyaH saptamAMshaH . adhyAyaH 23 . 571-586..

Notes:

Dvija ద్విజ delivers a detailed Upadeśa ఉపదేశ about the merits worship of Rudra-Śiva

రుద్ర -శివ.

